
La NZZ ha da sbatter cun gronds problems
(anr/gc) La NZZ (Neue Zürcher Zeitung)
ei per biars ina instituziun. Ella cumpara
dapi 235 onns ed ei la pli veglia gasetta
svizra. Igl ei in organ d’informaziun da
gronda e liunga tradiziun liberala e s’au-
da tier ils pli reputai mediums stampai el
spazi da lungatg tudestg dall’Europa e
cun buca pintga influenza. (Igl anteriur
cancelier federal dalla Tiaratudestga, Hel
mut Schmidt, ha giu detg ch’el legi il pli bu-
gen igl emprem la NZZ ch’ils rapports dil
survetsch secret digl exteriur.) Quei tut ha
valiu entiramein tochen avon in temps per
quella gasetta da renomé. E lu ha ei dau
grondas midadas che han schau percorscher
che la NZZ ei pulitamein ellas stretgas.

Tgei ei schabegiau?
Quest atun ei vegniu enconuschent ch’il
cauredactur dalla NZZ, Markus Spillmann, 
hagi da bandunar siu post. Enzatgei maisu-
diu. Ses antecessurs – per part grondas per-
sunalitads da ferma tenuta liberala, auters
vegnan insumma buca vitier leu – stevan to-
chen tier lur pensiun sin quei post. Plinavon
ei vegniu communicau che la NZZ vendi
siu modern center da stampar, erigius avon
buca ton daditg, a Schlieren. Sias gasettas
vegnien squitschadas egl avegnir da Tame-
dia a Turitg, aschidadir tier la concurrenza.

Per in ulteriur «culp» ha il cussegl dad
administraziun dalla NZZ procurau, es-
send ch’el vuleva installar sco niev cauredac-
tur Markus Somm. Quel ei cauredactur e
conpossessur dalla «Basler Zeitung», pil pli
en possess da Christoph Blocher, ed ina ga-
setta d’observanza naziunal-conservativa.

La reacziun ei stada enzatgei ch’ins vess
strusch zacu saviu s’imaginar tier la NZZ.
Entuorn 100 collaboraturs han demonstrau
avon la sedia dalla gasetta alla Falkenstrasse
a Turitg e surdau ina petiziun al CEO dalla
NZZ da renunziar da serrar il center da
stampa a Schlieren. Gia avon vevan 63 cor-
respondents e 163 redacturs dalla NZZ pro-
testau a scret al cussegl d’administraziun en-
cunter clamar Markus Somm – cun sia te-

nuta liberala-conservativa à la Blocher – sco
niev cauredactur. Sin quei ha denton Mar-
kus Somm schau saver ch’el hagi ponderau
da rudien e seigi sedecidius da restar a Basi-
lea sco cauredactur e conpossessur dalla
«Basler Zeitung». L’intenziun dil cussegl da
fundaziun dalla NZZ – cun vuler Markus
Somm alla testa dalla gasetta – era da gudi-
gnar dapli abonnents tier ils adherents dal-
la pps – la pli gronda partida en Svizra.

Dameins sviulta e precaras finanzas
Tier la gruppa da medias dalla NZZ s’au-
dan era il «St. Galler Tagblatt» e la «Neue
Luzerner Zeitung». Il recav da quellas era
sesminuius 2013 per 38,5% sin 10,5 mil-
liuns. Il cuors dalla NZZ e dallas gasettas
numnadas daventa pli e pli ina damonda
economica e meins politica. Il svilup dils
mediums stampai ei semidaus dramatica-
mein puncto nez e tecnologias. Il diember
d’abonnents dalla NZZ ei consequenta-
mein sereducius da varga 150 000 abon-
nents (1990) sin strusch 130 000, pia per
20 000. Sch’il cauredactur partent vessi bu-
ca modernisau la gasetta era tier la part in-

terna (Svizra) fussi ei aunc iu pli engiu cul
diember d’abonnents.

2013 ei la sviulta dalla gruppa da medias
dalla NZZ – ord ils recavs dils abonna-
ments e reclama – sereducida per 19,4% sin
30,6 milliuns francs. Perquei ha il cussegl
d’administraziun constatau gia quei onn
ch’aschia mondi ei buca vinavon. El ei se-
dumandaus schebein il cuors liberal-pro-
gressiv dalla NZZ seigi sepagaus cun vilen-
tar biars. Sia conclusiun: La NZZ ei curda-
da fetg cun sia lingia publicistica denter su-
tgas e bauns. Quei astgass esser la raschun
per la relaschada dil cauredactur.

La surdada da stampar la NZZ ad in’au-
tra firma (Tamedia) e dad apparentamein
vuler midar la tenuta publicistica dalla ga-
setta en direcziun liberal-conservativa ha
caschunau enorma opposiziun interna tier
la redacziun. La finala eisi ussa da sligiar il
problem dalla persuna davontier e sia tenu-
ta ed in existenzial per buca periclitar igl 
avegnir dalla renomada NZZ. Mo il num 
da reputaziun tonscha buc, ei drova era 
la substanza economica necessaria per 
surviver.

La gruppa da medias dalla NZZ. KEYSTONE

Premi da democrazia Abert Oeri
(cp) La Nova Societad Helvetica (NSH)/
Scuntrada Svizra (SS) s’engascha per 
la promoziun da la cultura democrati-
ca en noss pajais. Per quest intent sur-
dat ella mintg’onn, sin proposta d’ina 
giuria d’experts independenta, il «Pre-
mi da democrazia Albert Oeri ». La fer-
ma autonomia communala è ina caracte-
ristica fundamentala dal federalissem
svizzer e degna da protecziun. I resta il 
basegn prioritar che las instituziuns poli-
ticas sin livel communal possian adem-
plir lur pensums a moda effizienta e da-
tiers dals burgais. Damai che las preten-
siuns a l’administraziun communala cre-
schan e las difficultads da mobilisar ils 
burgais per in engaschament en il sistem 
da milissa s’augmentan vegnan fusiuna-
das en Svizra pli e pli bleras vischnancas. 
La giuria dal «Premi da democrazia Al-
bert Oeri» è persvasa ch’i saja decisiv per 
la cultura democratica da noss pajais da 
concepir questas fusiuns uschia ch’ils
avantatgs da las structuras decentralas e 
da participaziun vegnian mantegnidas.
Ord quest motiv han ins tschertgà in pro-
ject da fusiun exemplaric per pudair pre-
schentar quel ad ina vasta publicitad.

Curt avant Nadal 2014 ha la NSH/SS 
concedì il «Premi da democrazia Albert 
Oeri», dotà cun 20 000 francs, al project 
Escholzmatt LU che circumscriva la fu-

siun da las vischnancas Escholzmatt e 
Marbach. Il project premià mussa cun 
tutta clerezza co ch’ina fusiun concreta è 
pussaivla cun sustegn dal suveran e cun 
mantegnair e schizunt promover ina fer-
ma participaziun democratica. En quest 
connex duain duas qualitads caracteristi-
cas vegnir menziunadas spezialmain: En 
emprima lingia fai surstar co che la po-
pulaziun è vegnida introducida pass per 
pass en il project, e quai cun ideas multi-
faras e gronda sensibilitad. Secundo èn 
tut las fasas vegnidas documentadas a 
moda transparenta e lucida, sco sch’ils re-
sponsabels avessan vulì realisar in vade-
mecum utilisabel per mintgin. La docu-
mentaziun dad Escholzmatt po servir sco 
basa per blers ulteriurs projects en ed or-
daifer il chantun da Lucerna e sco impur-
tanta contribuziun al barat d’experien-
tschas. 

A chaschun da la surdada dal premi 
che duai succeder ad Escholzmatt vegnan 
ils avantatgs da la fusiun premiada a ve-
gnir dilucidads detagliadamain en ina 
laudatio. Cun ina menziun speziala duai 
er il project ambiziunà «Aggregazione del 
Bellinzonese», ch’è anc betg terminà, 
vegnir onurà. Quel promova la participa-
ziun democratica a moda innovativa cun 
novas metodas da lavur e da communi-
caziun.

Dapli ballape da dunnas 
en la televisiun

La televisiun svizra SRF rapporta la stad 
per l’emprima giada direct dal campiu-
nadi mundial da ballape da las dunnas. 
L’equipa naziunala svizra è sa qualifitga-
da per il turnier, era quai ina premiera. 
Era schiglio datti intginas novas emis-
siuns. Gia avant il ballape, numnada-
main la primavaira, stat sin il program il 
Campiunadi mundial da hockey sin 
glatsch da las dunnas.  In dals temas prin-
cipals da l’onn èn natiralmain era las elec-
ziuns federalas. Cun l’emissiun «Wahl-
fahrt» accumpogna Mona Vetsch divers 
politichers a travers il pajais e tschenta 
dumondas. Lura datti era sis films novs, 
tranter quests era dus tocs dal «Tatort» 
svizzer, uschia ha ditg Matter avant las 
medias. I dat er in film documentar en 
duas parts davart la primascensiun sin il 
Matterhorn. 

Plinavant preschenta SRF er in nov 
crimi en quatter parts, nua che la Televi-
siun Svizra è co-producenta. Il crimi 
«Das Team» vegn emess mintgamai la 
sonda saira.

VFF han sanà tut ses 
surpassadis malsegirs

Uschia na dettia quai nagin surpassadi
che na saja betg segirà, han communi-
tgà las Viafiers federalas. Las VFF adem-
pleschan uschia la pretensiun da la con-
federaziun da segirar enfin la fin dal
2014 tut ils surpassadis. Tut ils 1160
surpassadis da las VFF èn ussa sanads e
correspundan a las leschas vertentas,
uschia scrivan las VFF. Dapi l’onn 2004
han las VFF sanà radund 550 surpas-
sadis. Per part han ins remplazzà ils sur-
passadis cun in sutpassadi, installà si-
gnals sco las cruschs d’Andreas u barrie-
ras cun indrizs da segirezza tecnics sco
cun signals acustics.

Betg tuttas viafiers en Svizra han den-
tant realisà las sanaziuns enfin la fin dal
2014. En l’entir pajais eran tranter 450 e
500 surpassadis anc betg sanads la fin da
december, uschia fa da savair l’Uffizi fede-
ral da traffic. Cunquai ch’il retard era da
prevesair han las interpresas pudì inoltrar
ina dumonda da prolungar il termin. Da-
vent dal mument che l’interpresa ha la lu-
bientscha da sanar in surpassadi sto la sa-
naziun vegnir fatga entaifer in onn.

580 000 francs
paja mensila

Ils schefs d’interpresas svizras gudognan 
ord vista internaziunala il pli bler. Sulet-
tamain schefs da firmas americanas gu-
dognan anc dapli, quai tenor in studi da 
Hostettler&Company. Il 2013 han ils 
schefs da firmas svizras gudagnà en me-
dia 5,8 milliuns euros (ca. set milliuns 
francs), ed èn ils megliers pajads schefs da 
l’Europa. L’onn avant gudagnavan els 
anc en media 5,2 milliuns euros (6,3 mil-
liuns francs). La paja totala sa cumpona 
da salaris da basa, da bunificaziuns e da 
pajaments variabels che vegnan pajads 
cun retard.

Er ils commembers da cussegls d’ad-
ministraziuns da firmas svizras vegnan 
pajads en media il meglier en cumpare-
gliaziun cun l’Europa, mo era global-
main. La paja media d’in commember 
d’in cussegl d’administraziun era il 2013 
sin 815 000 euros (ca. 980 000 francs). 
Il pli pauc ha gudagnà il president d’in 
cussegl d’administraziun d’ina firma 
franzosa cun 52 000 euros (ca. 63 000 
francs).

30 novs milliunaris
grazia a Swiss Lotto

Grazia a Swiss Lotto hai dà l’onn passà
30 novs milliunaris en Svizra. En ina
giada multimilliunari è questa persuna
vegnida che ha gudagnà l’avust passà il
jackpot da 48,6 milliuns francs. Quai è
il pli aut gudogn ch’è vegnì pajà or insa-
cura en l’istorgia da Swiss Lotto. Dapi
ch’i dat Swiss Lotto il 1970 han 818 per-
sunas gudagnà in milliun francs e dapli.

Cursa da Bad 
Kleinkirchheim a Cortina

La cursa rapida da las dunnas ch’è vegni-
da annulada la fin d’emna passada a Bad 
Kleinkirchheim vegn prendida suenter 
venderdi proxim a Cortina d’Ampezzo. 
Per sonda è gia planisà a Cortina in’ulte-
riura cursa rapida e dumengia è in 
Super-G sin il program. Schebain tut las 
cursas planisadas pon dentant era propi 
vegnir realisadas è dentant in’autra du-
monda. Per la fin d’emna han ils meteo-
rologs annunzià trid’aura a Cortina.

